
আবিষ্কাৰ





 ভাঙিব লাগিব লৌহ-কাৰাগাৰ,

 ছিঙিব লাগিব বন্ধন হাজাৰ,

মচিব লাগিব  দলিত দেহাৰ

 শত লাঞ্ছনাৰ দাগ।



 সঁচা পথ তোৰ কণ্টক-সঙ্কুল,

 সঁচা সম্মুখত বিঘিনি বিপুল,

শত দানৱৰ  বিকট ভ্ৰূকুটি,

 দৈত্যৰ ভৈৰয় ৰাগ।



 শত বৈশ্বানৰে জ্বলাব খাণ্ডৱ,

 শতেক পিশাচে জুৰিব তাণ্ডৱ

উঠিব ফোঁকাৰি  সিঁচি হলাহল

 চৌপাশে সহস্ৰ নাগ।



 তথাপি পাহৰি মৰণৰ ভয়

 কৰিব লাগিব দুৰ্জ্জয় হৃদয়,

লাগিব দলিব  দানৱ, পিশাচ,

 পাতিব মুক্তিৰ যাগ।



 আত্ম বলেৰে হই বলীয়ান,

 উৰাব লাগিব বিজয়-নিচান,

আনিব লাগিব  বাহুৰ বলেৰে

 নিজৰ নায্য ভাগ।

		 এই পৃষ্ঠাটো শেষবাৰৰ কাৰণে ১০ ডিচেম্বৰ ২০২০ তাৰিখে ২২:৫৩ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

